
AIDILFITRI INI

Aidilfitri ini, anakku

saat kemenangan paling indah

seusai berdepan ujian sebulan

senjata iman menundukkan nafsu

tak terbelit akar kebatilan

beribadah tulus mencari hikmah

di bawah terangnya purnama barakah
terpancar cahaya kebaikan

sempurna pembersihan diri

dalam kejernihan nurani.

Aidilfitri ini, anakku

detik kebahagiaan pemberian Allah
betapa damai, hening dan syahdu
dianugerahi kesempatan

menikmati kemanisan

dalam perjalanan hayat

dilingkari kabut rindu

jiwa disentuh takbir bergema

dari menara kebesaran

mengembang cahaya kasih pada Ilahi
mengorak kelopak syukur di taman hati.

Aidilfitri ini, anakku

sesuci kurniaan bersemarak wangi
maknakan anugerah ini

dengan memperteguh cinta hakiki.
NAZIM MOHD SUBARI

Penyair Terbilang

Blog ini memuatkan himpunan puisi klasik dan moden yang segar sepanjang zaman, nukilan



penyair terkenal seperti Khalil Gibran, Umar Khayyam, Chairil Anwar serta puisi moden
sasterawan negara seperti Usman Awang dan penulis moden masakini. Turut diselitkan puisi
tradisional Melayu seperti pantun, nazam dan gurindam. Puisi-puisi ini diharapkan dapat

memberikan inspirasi kepada semua.

